
■ GRISCHUN

Regiuns e vischnancas

(cc) Ils uffizis da stadi civil da Halden-
stein, Igis, Mastrils Says, Trimmis, Vaz
sut e Zizers vegnan fusiunads sin il 1. da
schaner 2003 sut il num «Zivilstands-
amt Fünf Dörfer» ad in singul uffizi da
stadi civil cun sedia ad Igis. La regenza
ha approvà ina dumonda correspunden-
ta da l’uffizi cirquital dals Tschintg
Vitgs. 
– La regenza ha concedì circa 143 000

francs per l’installaziun da quatter in-
drizs d’alarm da lavinas. Quests sta-
biliments vegnan construids en las
vischnancas da Breil, Mesocco, Zer-
nez e Tschierv. Fin uss han ins equipà
15 lieus cun tals indrizs. 

– La regenza grischuna ha approvà las
constituziuns communalas da Scuol,
Lavin ed Arosa sco er la revisiun parziala
da la planisaziun locala da Tusaun (plan
da zonas Ruvria) e da Panaduz (revisiun
parziala dal plan da zonas 2001).

– La regenza ha approvà la revisiun to-
tala da la planisaziun locala da Grono
en il senn da diversas ponderaziuns,
resalvas, da divers giavischs e da diver-
sas constataziuns. La revisiun totala da
la planisaziun locala cumpiglia la le-
scha da construcziun, ils plans da zo-
nas, il plan general da furmaziun ed ils
plans generals d’avertura. 

– La vischnanca da Schiers ha deliberà
l’onn 2001 il nov urden fundamental
da la planisaziun locala. La regenza ha
uss approvà cun correcturas directas,
resalvas, instrucziuns, determinaziuns
da cumpensaziun, remartgas e precisa-
ziuns la lescha da construcziun, ils
plans da zonas ed ils plans generals da
furmaziun e d’avertura. 

Projects da vias

(cc) En ils tunnels tranter Andeer e Pian
San Giacomo vegnan installads indrizs
radiofonics per tunnels. La regenza ha
approvà il credit da radund 1,6 milliuns
francs. 
– Per la via da colliaziun San Carlo–An-

geli Custodi–Pedemonte e Spiser-
mühle–Samignun ha fixà la regenza
las novas paisas maximalas da 18 sin
28 tonnas respectivamain da 28 sin 35
resp. 40 tonnas (viadis da contingent).
La paisa maximala sin la punt dal
Schergenbach a Ravaisch e la punt da
Maisas a Samignun Vitg vegn lascha-
da fin la conclusiun da las lavurs da
sanaziun sin 28 tonnas. 

La dieschma d’alcohol
2000/2001 è repartida

(cc) Tenor la lescha federala da vinars
(dieschma d’alcohol) è da duvrar cun in
intent specific il retgav net da l’admini-
straziun federala d’alcohol: Per il cumbat
cunter l’alcoholissem en ses origins e sias
consequenzas sco er per il cumbat da l’a-
bus da tissis enivrants, meds narcotics e
da medicaments. Per il chantun Gri-
schun importa il retgav 2000/2001 ra-
dund 613 000 francs. La regenza grischu-
na ha concedì da quels circa 400 000
francs a diversas instituziuns entaifer ed
ordaifer il chantun. Tenor la recumanda-
ziun da l’administraziun federala d’alco-
hol duain quests meds vegnir utilisads
primarmain per la prevenziun e per il
tractament da problems d’alcohol. La
segunda prioritad tutga a la problematica
da l’abus da las drogas illegalas e la terza
prioritad a la problematica da l’abus da
tubac e da medicaments. 

Or dal retgav da la dieschma d’alco-
hol vul la regenza sustegnair plinavant il
project da pilot «prevenziun e promo-
ziun da la sanadad orientada vers la
vischnanca» cun 18 000 francs. Mede-
mamain vegn producì cun meds da la
dieschma d’alcohol (7000 francs) in fegl
sgulant dal post spezialisà per la protec-
ziun da l’uffant dal Grischun. 

■ CHANTUN

Revisiun parziala
da l’ordinaziun

davart il vin
(cc) L’onn 1999 ha la regenza decretà
las disposiziuns executivas tar l’ordina-
ziun davart la viticultura e l’import da
vin (ordinaziun davart il vin). La reali-
saziun da la nova politica agrara 2002
ha purtà differents pass da liberalisa-
ziun a l’agricultura. Singulas regla-
mentaziuns essenzialas ston vegnir re-
vedidas en il rom da questas modifica-
ziuns. Surtut la fixaziun da las quanti-
tads maximalas admessas, la constata-
ziun da la paisa da las ivas e la con-
trolla dal commerzi cun vin. La fina-
mira da la revisiun è quella da surdar a
l’organisaziun da la branscha las in-
cumbensas e la responsabladad e da
distgargiar il chantun da las incum-
bensas executivas.

Il cudesch da lingua 
dal stgalim superiur 

vegn mess sin CD-Rom

(cc) Il cudesch da lingua dal stgalim su-
periur «set otg nov» è cumparì fin uss en
ils idioms puter, vallader, surmiran e
sursilvan (cun parts en rumantsch gri-
schun). Da nov edescha la chasa editura
per meds d’instrucziun dal Grischun er
ina versiun mo en rumantsch grischun
sin CD-Rom. La regenza grischuna ha
concedì per quai ils meds necessaris da
18 500 francs. 

Gea ad autobus 
pli lungs

(cc) La regenza grischuna beneventa
da princip las adattaziuns planisadas
da l’ordinaziun davart las reglas dal
traffic sin via (ORT) e da l’ordinaziun
davart las pretensiuns tecnicas als ve-
hichels sin via (OPT). En sia posiziun
a l’uffizi federal da vias parta la regen-
za da l’opiniun ch’ils autobus pli lungs
n’hajan naginas consequenzas negati-
vas per la segirezza dal traffic sin las
vias dal Grischun. Da nov duain avair
ils autobus cun dus ischigls ina
lunghezza maximala da 13,5 meters
(fin uss 12 meters), autobus cun dapli
che dus ischigls maximal 15 meters
(fin uss 12 meters) ed ils autobus cun
scharnier maximal 18,75 meters (fin
uss 18 meters). 

Il chantun po er en l’avegnir sepa-
rar e signalisar vias che n’èn betg adat-
tadas per vehichels cun dapli che 12
meters lunghezza. Per pudair far quai
èn mintgamai da far girs d’emprova
cun vehichels correspundents. La revi-
siun parziala da la ORT e da la OPT
èn mintgamai adattaziuns a las valurs
directivas da la UE.

reclama

L’utopia necessaria
DAD URSICIN G.G. DERUNGS

■ Ei vegn detg ch’il temps dellas
ideologias ed utopias seigi vargaus
dapi 1989. Ins hagi anflau il plantschiu
solid d’in saun pragmatissem. La hi-
storia mondi vinavon buca pli cun la
forza de grondas ideas ni cul stausch
de revoluziuns, mobein cun agid d’in-
novaziuns tecnicas e cun la dinamica
dellas fieras mundialas. De quei san
ins dubitar. Ideologias van buc a fin,
mobein sescomian giu ella historia. Adi-
na han ellas la funcziun de disciplinar e
quietar ils spérts, de legitimar in sistem
social ni economic. Schizun la cardien-
tscha d’ina baselgia sa daventar ideologi-
ca, cu ella survescha preponderonta-
mein per legitimar ina pussonza hierar-
chica ni cementar in sistem ecclesiastic,
ni schizun social e politic.

«Utopia» numnan ins semplificond
quei ch’ha negins aspects de vegnir reali-
sau, quei ch’ha «plaz» (dil grec «topos»)
negliu e sesanfla ordeifer las pusseivla-
dads realas d’actualisaziun. Cun quei
cartein nus d’haver liquidau las «uto-
pias» ed ils utopists, semiaders e nunrea-
lists che calan buca de cuorer suenter a
lur fantasias ed ideas stuornas. Denton
era en quei cass ston ins dubitar. La da-
monda ei fetg sempla: Vein nus de ba-
segns d’utopias sco forza normativa per
nies secuntener ella veta sociala?

Il meins de matg ha cardinal Marti-
ni teniu sia davosa «catedra dils nun-
cartents» avon ch’ir naven da Milaun.
Igl ei in podium de discussiun denter
cartents e nuncartents sur de temas ac-
tuals. Cun «nuncartent» ein buca sem-
plamein «tschels» manegiai, mobein il
nuncartent ch’ei era en quels che crein.
Il tema era dedicaus alla «giustia»; il
partenari de discussiun dil cardinal fu-
va in professer de dretg constituziunal
dell’universitad de Turin. Co san ins
definir «giustia»? Cun quella damonda
ha il professer introduciu siu votum
schend ch’ei detti buc ina definiziun
acceptada generalmein. Per exempel
vegn giustia definida el dretg roman
cun Suum cuique, «a mintgin il siu».
Mo ei resta la damonda tgei che «il siu»
seigi, e schiditg che quei ei buca sclariu

ed acceptau, ei era la noziun «giustia»
buca definida. Igl illuminissem scheva
che giustia seigi «la pli gronda ventira
pusseivla per il pli grond diember pus-
seivel». Quei presuppona che buca tuts
ein ni san esser cumpigliai. Mo sch’era
in sulet fuss exclaus da quella ventira e
da quei diember, savein nus aunc num-
nar quei «giustia»?

Cun quella damonda avischinan ins
«giustia» all’utopia. San ins dir che «giu-
stia» seigi zatgei utopic? La formulaziun
ei buca buna, schi lunsch ch’ella savess
dar de crer ch’ins sappi e stoppi renun-
ziar alla giustia (per tuts!). En quella
muntada negativa ei «giustia», pli u
meins aviartamein, utopica per il sistem
economic e social, el qual las tiaras svi-
luppadas vivan. Perquei vegn l’idea de
«giustia» restrenschida agl uorden con-
stituziunal e giuridic che regia en in sta-
di de dretg. L’idea de «giustia universala
per tuts» vegn ins zuar buca de scungiu-
rar, tonpli che nies mund ei daventaus
pigns e veseivels dapertut, e che nus
vegnin consequentamein confruntai di
per di cun la malgiustia universala. Ins
sa buca scungiurar ella, mo ella vegn
denton restrenschida al format d’almos-
na en favur de tiaras pli paupras. Aschia
han ils 8 «Gronds» (sch’ins vul exnum
dir quei aschia) da cuort el Canada
puspei aviert in tec la buorsa e schau dar
o dus raps per ils paupers. Il tragic ei
ch’il sistem lubescha daveras buca de dar
depli che mo almosnas!

Schi lunsch ch’ins vul veser en la
«giustia» ina valur universala eis ella uto-
pica, denton el senn positiv, numnada-
mein sco principi regulativ e forza nor-
mativa enten construir la convivenza
denter singuls e denter ils pievels. Pau-
pra nus, sche nus renunziassen a quella
utopia. Constituziuns e leschas, control-
ladas dalla pussonza giurisdicziunala,
ein absolutamein necessarias per dar
all’idea de giustia ina fuorma concreta.
Mo ellas restan adina approximativas.
Ni auter: Il stadi de dretg ch’ei ina ac-
quisiziun moderna alla quala negin de
nus savess e vuless renunziar, remplazza
buc, sa buca remplazzar, mo sulettamein
indicar zatgei che sto pér vegnir con-
struiu silla basa dil stadi de dretg: La

giustia. Quei ei il motiv pertgei ch’ina
naziun snegass era l’atgna basa dil stadi
de dretg, sch’ella seserrass en en sesezza e
vesess egl agen uorden giuridic buc è in
simbol ed in’obligaziun de quei che duei
vegnir realisau universalmein. Schiglioc
daventa sia atgna concepziun de dretg
ideologica. Enstagl ded esser ina «utopia
fritgeivla» daventass «giustia» ina «ideo-
logia sterila» per quietar las cunscienzias
e giustificar il beinesser dil mund «svi-
luppau».

Quellas ponderaziuns suondan buc
ni mo libramein il fil della discussiun a
Milaun, nua ch’il plaid «utopia» ni
«ideologia» ei buca curdaus. Il cardinal
Martini era denton particularmein
emoziunaus, tenor ses agens plaids scan-
dalisaus, en fatscha alla nunpussonza
dils carstgauns de scaffir giustia. Quella
incapacitad seigi ina provocaziun, in
scandel per la cardientscha – ed ins sa-
vess metter vitier: Era per la schientscha
civila moderna! Tochen oz, scheva cardi-
nal Martini, eis ei aunc buca reussiu als
carstgauns d’unir en in sulet sistem giu-
stia sociala cun libertad e beinesser. La
cozza ei adina memia cuorta ni memia
stretga: Train ins ella d’in maun, resta
l’auter maun scuvretgs. E tuttina han ils
carstgauns scaffiu tontas ovras grondiu-
sas della tecnica, fatg progress ella medi-
schina, conquistau la mar, l’aria ed il
spazi, scrutau il grondius mecanissem
genetic che regulescha la carschientscha
e las funcziuns de tut quei che viva. Mo
el vegn buca – ei buca vegnius de scaffir
in sistem che garantescha giustia per
tuts.

Ins savess dir cun D. Bonhoeffer:
«Cun tut ei il carstgaun vegnius a frida,
mo cun sesez buc.» Encunter tut ha el
scaffiu segiradas, è encunter l’illegalitad,
mo vegn buca de sesegirar encunter la
malgiustia ch’el sez caschuna. Mo igl ei
reussiu ad el de silmeins concepir l’idea
«giustia». In punct positiv de gronda
muntada. Quella idea resta sco pensum
da realisar. Sch’ins vul buca numnar
quei in’utopia, san ins cumparegliar ella
cun ina steila, lontana e nunconton-
schibla, ch’ei denton necessaria sco
pugn d’orientaziun per nies viadi sin
quei planet.

Il cardinal Carlo 
Maria Martini ch’ei
seretratgs la fin matg
ei sefatschentaus en
sia davos «catedra
dils nuncartents» cun
la tematica brisanta
«giustia». KEYSTONE

